
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

СӨНӨӨГЧ ХӨЛӨГ

	— ... Зэвсэглэл хураах асуудлаар хийж буй бага хурал мухардалд орлоо. Италичууд, францынхантай адил хэмжээний флоттой байхыг шаардаж байна. Англичууд ядаж ганц хөлөг ч хорогдуулах бодолгүй, Германчууд өс хонзонгоо авахад бэлтгэн, нууцаар байлдааны флот байгуулж байна. Тэгэхэд бид тоохгүй байж болох уу хүүхдүүд ээ? гэж манай бүлгийн зөвлөлийн дарга Витя Шаповалов бүлгэмийн зөвлөлийн хурал дээр асуув. Түүний үзэсгэлэнтэй гонзгор царай интоорын хүрэн улаан өнгөөр шатах мэт улалзаж байлаа.

	— Үгүй, ээ тэгж болохгүй! гэж Нина Варакина часхийтэл омогтой хэлэв. Түүний тийнхүү дуу алдсан нь Викторын тов тодорхой бөгөөд яв цав тодорхойлон өгүүлсэн олон улсын байдлаас болсон төдийгүй бүлгийн даргын үзэсгэлэн, улаахан царайд хайртайгаа байн байн барьж чаддаггүйгээс нь ч бас болсон болов уу.

	Бид цөм тэсгэлгүй инээд алдацгаачихлаа. Улаа бутран суусан дарга маань ч өөрөө инээмсэглэчхэв. Тэртээ, тэргүй нүүрийг нь бүрхсэн ягаан туяа сэтгэл зовсон юм уу, бүрэн ноомойн шинжийг илтгэсэн нь үгүй, харин дотоод сэтгэлийн хүчдэл, арга буюу хазаарлан барихад хүрч буй омголон тэмүүллийг нь харуулж байлаа. Түүнд хазаарлагдан хавчигдсан бүхэн нимгэн арьсыг нь халуун бөгөөд улаан цусаар түрэн хонзонгоо авч байв. Манай охид түүнийг нь төвөггүй тааж байсан бөгөөд Шаповаловын нүүр улайсан нь урт сормуус доорх бүүдгэр саарал нүд, сувдан мэт цагаан шүд, зэгзгэр өндөр нуруу, залуу халуун арван найман наснаас нь илүү ихээр охидыг засаглан эзэмдэх шиг санагдсан шүү.

	— Тэгвэл одоо бид яах вэ? Империалистуудын энэ нууц үйлдлийг юугаар хариулах вэ? гэж Шаповалов тулган асуув.

	— Хоосон лонх бүр олныг л цуглуулъя гэж дуу шуу цөөтэй, бүрэг хүү Ворочилин палхийтэл хариулчихлаа.

	— Тэр бага хэрэг! гэж Шаповалов буурьтай өгүүлэв.

	— Сайн сурах хэрэгтэй! гэж дугуй царайт ногоон нүдэн «Муужгай» гэгддэг Панютина шивнэлээ.

	— Тэр ч яах вэ, ямагт тийм байх ёстой юм чинь!

	— Эсэргүүцэл илэрхийлэн явуулах хэрэгтэй байна! гэж эвэр хүрээт пөмбөгөр шил зүүсэн, бодлогошронгуй, төлөв тохитой Павел Глуз хүү хэлээд шилээ авав.

	— Үгээр биш, үйл ажлаараа хариулах хэрэгтэй!

	— Эх орныхоо батлан хамгаалалтыг бэхжүүлэх хэрэгтэй! гэж Лида Ваккар чанга хэлэв.

	— Тодорхойхон хэлбэл!? гэж Шаповалов шаардлаа. 

	Тэр гадаадын үгэн дэх «е»-г ямагт «э» үсгээр дуудах тул «пионэр», «сантимэтр» гэх мэтчилэн «э» хэлэх нь олон. Түүний нь манай ихэнх охид дуурайдаг байв.

	Миний сэтгэлд ямар нэгэн бүрэг бараг боловч баатарлаг зүйл буй болов. Гэвч бидний бүтээх үйлсийн яв цав дүр төрх нэг л харагдахгүй байлаа.

	— Бид сөнөөгч хөлөг үйлдвэрлэх мөнгө цуглуулах хэрэгтэй юм гэж Шаповалов түдэлгүй санал болгов.

	— Би дөнгөж сая хэлдэг юм бил үү гэж бодож байсан юм!.. гэж би хашхирав. 

	Тэр үед үнэндээ би тийм санал тавих гэж байсан шиг санагдсан юм л даа.

	— Тэгээд хэлчихгүй дээ гэж нэг нь ёжтой хэлэх сонстов.

	Гэвч бусад нөхөд миний эвгүй байдалд орсныг анхаарсангүй. Юу гэвэл бүлгийн даргын санал тэдэнд өгүүлшгүй их сэтгэгдэл төрүүлсэн байв. Шаповалов гэдэг маань ийм л хүн байхгүй юу. Биднийг цаг ямагт асуудлын бүрэн шийдвэр тийш хөтлөн аваачдаг юм. Тэр байтугай бид яагаад дандаа хамгийн сүүлчийн шугамд тулаад зогсчихдогийг ч бүү мэд. Сонин юм. Уг нь ухаан болоод сэтгэлийн ялимгүй хүч гаргавал л хэрэгтэй үгээ хэлцгээчихмээр юм шиг байдаг. Гэтэл дандаа л сүүлчийн шийдвэрлэх үгийг дарга маань хэлдэг юм.

	— Захиалгын хуудсыг би маргааш тарааж өгнө. Бүлэг бүхэн зуун рублиэс доошгүй хөрөнгө цуглуулна.

	— Галт сум тээгч онгоц маань ердөө дөрвөн зуухан рубль юм гэж үү? гэж Ворочилин гайхав.

	Манай бүлгэмд тавын «А», «Б», «В», «Г» ангиуд

	хамаардаг байсан бөгөөд тус бүр нэг бүлэгтэй байлаа.

	— Зөвхөн манай сургуульд гэхэд л долоон бүлэг байна. Тэгвэл галт сум тээгч онгоцонд зориулсан мөнгийг Москвагийн бусад сургуулиудын пионерууд ч цуглуулах болно гэж Шаповалов хариу хэлэв.

	— Хө - хө! Тэгвэл тэр онгоц чинь тийм үнэтэй юм уу? гэж Ворочилин асуулаа.

	Тавын «А»-гийн бүлгийн Колька Карнеев над руу нэг их мундаг бардам харцаар харлаа. Би ч бас тийм л харцаар хариуллаа. Би тавын «В» ангийн бүлгийнх байхгүй юу. Манай хоёр бүлэг бол бүлгэм дотроо хамгийн чадалтай нь бөгөөд ямагт өрсөлддөг байсан юм.

	— Манай бүлэг зуун тавин рубль цуглуулна гэж би хашхирлаа.

	— Үүргийг бүлгийн дарга авна. Тэрнээс гишүүд авахгүй гэж Шаповалов хүйтнээр хариулав.

	Үүнийг ч би мэдэж байсан л даа. Гэхдээ Карнеевын уурыг хүргэх хүсэл аягүй шатаж байсан юм чинь.

	Бүлгийн хурал дээр бид пионер бүр өөрийнхөө байшингийн оршин суугчдаас мөнгө цуглуулахаар тохирлоо. Ихэнх хүүхдүүд Покровын догол гудамж дахь жижиг байшингуудад суудаг байсан болохоор тэндээс арвин ургац авна гэж бодохын эрхгүй байв. Гэвч Гронцлов, Панков, Шугаев гурван найз Сверчковын догол гудамжинд байдаг цэргийнхний найман давхар шинэ байшинд суудаг, Ладейников ч бас Покровскийн улс төрийн цөллөгийнхний түүнээс дутуугүй том байшинд, би ч гэсэн хэдий гурван давхар ч Армяний, Сверчковын, Шуудангийн догол гудамжнуудтай залгадаг уулзвар дээрх хэвлэлийнхний том байшинд суудаг байлаа.

	Манай байшингийн хувьд намайг огт хөөдөхгүй гэдэгт би итгэлтэй байлаа. Манай байшингийн оршин суугчдын ихэнх нь хэвлэлийнхэн, түүгээрээ ч тийм нэртэй болсон юм байхгүй юу. Хэвлэгчид, боогчид, офсетийн хон, товхимлынхон, хавтаслагчид, ахлах боогчид гэх мэтчилэн улс төрийн боловсролтой, намын гишүүн, олонх нь хувьсгал, иргэний дайнд оролцсон хүмүүс суудаг юм. «Константиновын байшин» хэмээдэг байсан орлогот байшинд урьд нь том том өрөө эзэмшдэг байсан бас бус хүмүүс ч мэдээж байдаг л юм л даа. Гэхдээ одоо тэднийг шахалтад оруулсан... 

	Орой нь би ажилдаа орлоо. Намайг элэгсэг дотно бөгөөд даалгаварт ажлыг маань лут сонирхон их л ул суурьтай угтлаа. Тэр орон сууцныхны туранхай, цагаан тугалгадчихсан юм шиг цайвгар царай, болгоомжтой зөөлхнөөр бүгшүүлэн ханиаж байсан нь одоо ч санаанаас гарахгүй юм. Тэдний олонх нь хувьсгалын өмнөх үеийн өрөгчдийн мэргэжлийн өвчин болох уушгины өвчтэй хүмүүс байв. Төмөр хүрээтэй шилнийхээ цаанаас анхааралтайяа ажиглан харж, юун онгоц болох тухай, ямар зорилгоор түүнийг үйлдвэрлэх гэж байгааг шалгаан асууна. Үүднийхээ өрөөнд юм уу, гал тогооныхоо өрөөнд цуглацгаан надаас элдвийг асуун ярилцана. Тэнд гэрийн эзэн, эхнэрүүд нь, зарим нь ч бүр хөхүүл хүүхдээ тэвэрсээр орж ирнэ. Бас надтай хашаанд тоглодог найз нөхөд минь, эсвэл муудчихсан нөхөд ч мөн аав ээжтэйгээ цуг ороод ирсэн байж л байна. Надтай муудчихсан хүүхдүүд ч миний ямар ажлаар явааг ойлгон хүндэтгэж, эелдэг бөгөөд болгоомжтой харьцаж байлаа. Ажилчдын гэр бүл цөм л нэмэр хандив орууллаа. Нэг их биш л дээ. Хүрэлцээ, боломжийнхоо хэрээр л өгч байна. Хорин нэгэн копейка өгч байгаа нь тавин копейка өгч байгаагаасаа харамчдаа биш, байгаа нь л тэр гэдгийг би ойлгож байлаа. Ихэнхдээ эхнэрүүд нь тав, гурван мөнгө өгч оролцож байсан бөгөөд тэр нь өдрийнх нь зарцуулсан мөнгөний үлдэгдэл, нөхрийнхөө мөнгөтэй нийлүүлдэггүй тусгай хөрөнгө ажээ. Тэгээд ч эхнэрүүд нь мөнгөө тусдаа барихаас гадна бас бие даан өгч, гарын үсэг зурж байлаа. Хашаанд хамт тоглодог нөхөд маань ч хойш суусангүй. Тэр байтугай тэдний нийлүүлж буй мөнгө эцэг эхийнхээс нь ч илүү гарах нь бий. Борька Coломатин бол бүр ч их сэтгэлийг минь хөдөлгөлөө. Тэр уг нь дөнгөж тавхан мөнгө өгсөн л дөө. Гэхдээ тэр нь хуучны, бүр мөлийж элэгдсэн, танигдамгүй шахам тавт байлаа. Тиймдээ ч үнэ цэнтэй байсан л даа. Борька «Бутраа» тоглохдоо хашааныхныгаа толгой дараалан хождог байсан алдартай тавтаа өгсөн нь тэр. «Бутраа» гэж мөнгө цохиж тоглодог тоглоом байхгүй юу.

	Анхны орой би хорь орчим рубль цуглууллаа. Бидний бодож байсанчлан болсонгүй, ихэнх хүүхэд амжилт муутай байв. Гэвч Грызлов, Панков, Шугаев нар задгай мадгай гэлгүй тавин рубль цуглуулсандаа «овойж» болох л байлаа. Ладейников мөнгө цуглуулахаар явсангүй. Тооны хяналтын ажил дээр уначихгүйн тул оройжингоо бодлоготой ноцолдсон юм санжээ. Тэгэхдээ л бүх дүнгээрээ зуун рубль болчих шахаж байлаа. Карнеевын бүлэг дөч орчим рубль цуглуулж, бусад нь түүнд хүрсэнгүй. Тэр өдөр бид сургууль дээрээ баатар байлаа.

	Их завсарлагаагаар Карнеев тааралдахад нь

	— Бид шинээр амлалт авна. Хоёр зуун рубль гэвэл ямар санагдаж байна? гэж би тоомжиргүй асуучихлаа.

	— Бид авдгаа авчихсаан гэж тайван хариулах нь тэр шүү. Хурдхан нэг юм бодохгүй бол болохгүй нь дээ. Карнеев ч боддогоо бодчихсон байна шүү.

	Павел Глуз бол гайхамшигтай тоочин хүүхэд байлаа. Бидний ердийн тоо үзэж байхад тэр аль хэдийн дээд тооны хүрээнд эргэлдэж байсан юм.

	— Хөөе, Глуз ээ! Чи хичээлийн дараа үлдээд Ладейниковтай жаахан хичээл давтахгүй юу? гэвэл миний асуултыг ойлгож ядсан юм шиг дуугүй байж байж

	— Би өнөөдөр дугуйлантай гэв.

	— Нэг удаа тасалчихгүй юу? Хойшлуулж болохгүй хамтын ажил болоод байна шүү дээ! Ладь л хамаг найдвар болоод байна. Ганц хоёр бодлого бодоод өгчих л дөө. Тэгэхгүй бол Карнеев биднийг «туучих» гээд байна.

	— Бид ерэн долоог цуглуулсан байхад тэд дөчин гурвыг цуглуулсан шүү дээ. Тэгэхээр долоо хоногийн дараа биднийх зургаан зуун далан ес, тэднийх гурван зуун нэг болж, гурван зуун далан найман рублиэр бага байна гээд Глузов сэргээд явчихлаа.

	— Тийм ээ, тооны хувьд бол тийм байгаа юм. Тэр үнэн. Гэхдээ хэрэг дээрээ хоёр зууг цуглуулчихвал овоо юм сан. Цагтаа тулахаар тийм ч амаргүй шүү гэж хэлэхдээ би Глузийн маш түргэн тооцоо хийсэнд өөрийн эрхгүй гайхахад хүрлээ. Гэвч миний үгийг сонсоод Глузийн царай эвгүй болохыг хараад учир начрыг нэг их тайлбарлахыг бодсонгүй «Нэг үгээр хэлэхэд чи нэгэнт л өөрөө айлуудаар явахгүйгээс хойш өөрийнхөө мэргэн ухаанаас л бидэнд тусал!» гэж хэллээ.

	— Тэгээд яах болж байна? гэж Глуз сүүрс алдав. 

	Гэтэл Ладейников санаа амарсангүй,

	— Гэрийн даалгаварт өгсөн зохион бичлэг гэж нэг явахгүй эд байна аа гэв.

	«Улс төрийн цөллөгийнхний» байшин надад алтны уурхай мэт санагдаж байгаагүй сэн бол би Ладейниковд өөрийнхөөрөө хариулж болох л байлаа. Гэвч тэгж болсонгүй.

	— Чи одоо зун юу хийснээ биччихэж чадахгүй байна гэж үү? гэж асуулаа.

	— Зунжингаа хөл бөмбөг тоглочихсон юм чинь юугаа бичих юм бэ?

	— Лида, нааш ир дээ! гэж би жартгар саарал нүдтэй өндөр туранхай охиныг дуудлаа. Лида Ваккарын чөлөөт сэдвээр бичсэн зохион бичлэг манай багш Елизаветта Лукиничнад онц таалагдсан юм. Юу гэвэл, Лида хөдөөгийн байдал амьтдын тухай тун их сэтгэлтэй бичсэн гэсэн. Хэрвээ Лидагийн бичсэнд үнэмших юм бол тавдугаар ангийн шилдэг тамирчид зун шагшуургат цөөрөм, горхины эрэг дээр хонь ямааны дунд ихэнх цагаа өнгөрөөсөн болж байлаа.

	— Юу гэсэн юм бэ? гэж Лида залхуутай асуув.

	— Лида, энэ тэнэгт зун юу хийснийг нь бичихэд туслаад өг.

	Зохиож бичихдээ жигтэйхэн сэтгэл хөдлөмтгий юм шиг байсан Лида маань уян зөөлөн зангаараа тийм ч онцгой байсангүй юм санжээ.

	— Тэгье чинээн өчүүхэн ч бодохгүй байна! гэх нь тэр.

	— Уг нь бидний хамаг найдвар Ладь дээр байгаа юм сан!

	Лида яльгүй зөөлөрч

	— Би чадахгүй байлгүй гэв.

	— Чи юу даа?

	— Зун яаж ч сахилгагүйтсэн юм бэ, би яаж мэдэх юм бэ?

	— Чамд яаж амарснаа өөрөө ярьж өгнө. Нэг их ч сахилгагүйтээгүй байх шүү. Нээрэн, тийм ээ Ладья? Хөл бөмбөг тоглон, горхинд шумбаж, хонь хариулсан хүн байхгүй юу.

	— Бодвол өөрийг нь л хариулсан байлгүй дээ. За, за яах вэ. Туслахаас! гэж Лида зөвшөөрмөөр болов.

	— Тэгвэл шугам зургийн хичээлд хэн туслах вэ?.. гэж Ладейников «унжиж» хэлэв.

	— Дэндэхээ боль! За юу! Тусламж бол тусламж! Чиний төлөө хэн ч барлаг болохыг бодохгүй... гэж хэллээ, би.

	Маргааш орой нь би байшин тойрох ажлаа үргэлжлүүллээ. Өөрийнхөө хашааг дуусаад, дараагийн хашаанд орлоо. Тэнд л би санамсаргүй зүйлтэй тулгарлаа. Миний хамгийн заналт дайсан болох Цэнгэг цөөрмийн Калабухов хаалга нээх нь тэр ээ. Заналт дайснаар барахгүй бид хоёр Нина Варакинад зэрэг дурласан эсрэг тэсрэг талын хоёр байхгүй юу. Түүний түлхээсээр буюу гар бие оролцоотойгоор Цэнгэг цөөрмийн багачууд намайг нэг бус удаа мөсөн гулгуурын талбай дээр зэрлэгээр зодсон юм. Тэр маань тэгээд яагаад манай байшинд байж байдаг бил ээ? Калабухов ч намайг үзэгдсэнд гайхах шиг болов.

	— Чи... чи юу гэж яваа юм бэ? гэсээр гудамд зам хаан зогсов.

	Хоёрхон биеэрээ уулзахад ч би Калабуховоос нэг их айхгүй байлаа. Түүнийг мөрөөрөө түлхэн зайлуулж,

	— Сөнөөгч хөлөг онгоцны мөнгө цуглуулж явна... Чи харин юу хийж яваа юм бэ? гэж тайван асуулаа.

	— Эмээгийндээ ирээд байна... гэж балмагдсан янзтай хэлэв.

	Тэгтэл ч үүдний өрөөнд гэрийнхэн цуглан «Юу гэж яваа юм бэ?» гэдэг танил асуулт сонстов. Би юу гэж яваагаа хэлэх гэтэл Калабухов надаас өрсөн

	— Миний таньдаг хүүхэд байна. Сөнөөгч хөлөг онгоцны мөнгө цуглуулж яваа гэнэ ээ! гэв.

	Тэгээд миний гараас мөнгө цуглуулж яваа хуудсыг маань шүүрэн аваад хүн хүнээс авч эхлэв. Үүдний өрөө хүнгүй болсон хойно тэр цугларсан мөнгийг миний хармаанд шургуулаад

	— Муу нохой, чи гайгүй Цэнгэг цөөрөм дээр дайралдахгүй гараарай?.. гэж үзэн ядсан байдалтай шивнэв.

	Өглөө уулзацгаавал хамаг ажил нурсан байлаа. Панков, Гроцлов, Шугаев гурав өрсөлдөгчидтэй тулгарчээ. Юу гэвэл тэдний байрны өөр сургуулийн пионерууд бас онгоцонд зориулж мөнгө цуглуулж эхэлсэн байв. Манайханд үлдэгдэл төдийхөн оногджээ. Хориодхон юм цугласан байв. Покровын догол гудамж дахь жаахан байшингууд шавхаад шавхаад аравхан рубль гаргасан ажээ. Бүх цуглуулга маань дөнгөж тавь хүрчээ. Карнеевын үүрийнхэн төдий хэртэй цуглуулж хоорондын ялгаа хэвээр үлджээ. Бид баатар хэвээрээ л явав. Пионерын танхимд бидний цуглуулсан мөнгийг авч байхдаа Шаповалов

	— Маш сайн байна, хүүхдүүд ээ!.. Та нарыг ард түмэн хэзээ ч мартахгүй! гэж хэллээ.

	Шаповаловын ард, ишийг нь зөрүүлэн тавьсан тугууд хана дүүрэн, дээр нь пионерын бүрээ алтран харагдав. Викторын үг ч алт мэт, улаан даавуу мэт санагдав. ...Түүнд зоригжсон Ладейников «улс төрийн цөллөгийнхний» хармаанд дайран орох их довтолгоонд яаралтай орох ам өгөв.

	Орой нь би дахиад л байшингуудаар орсон боловч ажил бүтсэнгүй! Гайхах юм юу байх вэ. Ажилчид суудаг байруудаар би хэдийн нь явчихсан бөгөөд одоо бол цэвэр бус, тийм ч нэг их пролетари язгуурын бус хүмүүстэй учирлаа. Эсгийгээр өвч бүрсэн нэг бяцхан хаалгыг удтал тогшсоноо би сайн санаж байна. Хаалга нь нэг юм онгойхчоон болж; гинжин уяатай бяцхан завсраар хоёр алчуур зангидсан эмгэний царай харагдлаа. Намайг ганцаараа явааг ажиглан мэдсэн хойноо гинжээ авч, үүднийхээ сүм хийдийн үнэр танар ханхалсан бүүдгэр өрөөнд оруулаад

	— Юу гэж явна? гэж асуулаа.

	— Сөнөөгч хөлөг үйлдвэрлэхэд зориулсан мөнгө цуглуулж явна... 

	— Юу?.. гэсээр эмгэн эргэж том дэлдэн чихнийх нь цүндгэр гэдэс миний уруулд шүргэтэл бөхийн байж асуув. 

	Тэр чихэнд нь

	— Мөнгө өө... гэж би микрофоны өмнө хэлж байгаа юм шиг хэллээ.

	Эмгэн над руу нухацтай харав. Тэгснээ

	— Харвал гайгүй цэвэршүү хувцасласан янзтай. Одоогийн эднийг хэн мэдэх вэ... Алив, тонилж үз гэх нь тэр шүү.

	Би босгыг нь алхан гарлаа. Эмгэн хаалганыхаа гинжийг хийгээд

	— Хүлээж бай... гэж хэлэв.

	Тэгээд удсан ч гэж юүхэв. Арай гэж нэг юм хаалганы завсраар үзэгдэхдээ судас шөрмөс болсон хар гартаа сонины цаасанд боосон нэг юм авчраад

	— Бурхан зүг, цааш явж амрааж үз! гэв. 

	Хаалга тасхийн хаагдлаа. Боодолтой юмаа задалж үзлээ. Тэгсэн зүсэм нарийн гурилын талх, хар талхны хөгц идсэн хальс, зүсэм зэсэн өнгөт утсан хиам, жараахай, муудсан алим сэлт гарлаа. Би шуудхан л хаалгыг нь цохин, эмгэнд доромжлон тохуурхсан өглөгийг нь буцааж цацъя гэж бодсон боловч «За тэр муу эмгэн яадаг юм бэ?» гэж бодон болилоо. Тэгээд боодолтойгоо босгоных нь дэргэд тавьчхаад өөр айлын үүд тогшлоо.

	Хэн ч хариу дуугарсангүй. Бодвол эзгүй байсан юм байлгүй. Би дээш нэг шат өгсөн гүйж гараад «эднийд ч орсны хэрэггүй дээ» гэж бодож завдалгүй хонхыг нь дарчихлаа. Тэр бол Валя Гронскаягийнх байсан юм чинь.

	Тав зургаан жилийн өмнө манай өвөөг өвчтэй охин үзүүлье гэж дуудлаа. Өвөө минь эмч байсан хүн. Тэр охинд сахуу туссан байв. Амьсгаа нь давхцан, сандарч байжээ. Өвөө маань туршлагатай сайн эмч болохоор бүх л шаардлагатай арга хэмжээг авч тэр үед хэлэх дуртай байсанчлан өвчтөний амийг аварсан байна. Тэр нь Валя Гронская байсан бөгөөд тэрхүү үлгэрийн гэмээр амьтанд би үлэмж талтай болчихсон юм. Түүнийг айлаас юм уу зугаалгаас авчрахыг нь би хэчнээн удаа бахдан, сэтгэл хөдлөн харж зогссон гэж бодно. Зун бол гялгар маажин будагтай бөмбөгөн дугуйт тэргээр, өвөл бол бүдүүн хондлойт ачааны морьд дарс ханхлуулсан улаан царайт согтуу хөтөч бүхий, манай хашаанд баймгүй яг л бяцхан хатагтай шиг гоёж гангалсан боровтор ягаан царайтай, ихэмсэг, зөрүүд шинжийн тэр охиныг үслэг дотортой өндөр цанаар авчирна. Тэр бол надад болоод миний үеийнхэн, бидний хийдэг ажил, нөхөрлөл, дайсагналд огтхон ч падгүй байсан бөгөөд түүгээрээ ч улам их сэтгэл татдаг байсан юм.

	Хэдийгээр тэгэхэд би долоотой байсан ч, тийм ч нэг их нийгэмлэг сэтгэлгээгүй амьтан байсангүй. Эмчийн ач, инженерийн хүү намайг манай хашааныхан «хөрөнгөтөн» гээд салдаггүй байлаа. Гэтэл бид даруухан, арайхийн өдөр шөнийг залгадаг байсан бөгөөд манай ажилчны гэр бүлд хөрөнгөтний гэх юм өчүүхэн ч байсангүй. Дэлгүүрийн даргын хүү, цатгалан пэндгэр Женька Мельников гэдэг лут ганган хүүг гахайн хонгоны мах тавьсан талхаа нэг хазчихаад л дүүрэн юмтай амаараа «Хөрөнгөтөн!» гэж хашхирахад нь миний уур хүрч нүд минь харанхуйлаад л явчихдаг сан. «Гахайн хонго амандаа чихсэн гайхал хөрөнгөтөн чинь чи өөрөө!» гэж хариу дооглоод дооглоод хочоо түүн рүү чихэж чадаагүй л юм даа. Тэр үед би уг хэрэг хөрөнгө зөөртэйд ч биш, миний пролетари бус гаралд л байсныг ойлгоогүй юм. Тэр нэр хочийг арилгахын тул манай байшингийнхныг үнэ төлбөргүй эмчилдэг байсан өвгөн аавын минь сэтгэл харамжгүй, баатарлаг хөдөлмөр, миний өөрийн хоккейн болоод хөл бөмбөгийн ялалтууд, ой гутам нэрийг үгүй хийх сэн гэж Женька Мельников болон бусад онц галзуу доог тохуу хийгчдийг хамраас нь цус гаргасан зэрэг нь зайлшгүй шаардагдав. Гэтэл сэтгэл минь тийм их эмзэглэдэг байсан тэр «хөрөнгөтөн» гэдэг үгийг Валя Гронскаяд тохоох санаа даанч толгойд орсонгүй дээ.

	Манай том байшинд оршин суугч олон түмнийг хүндэтгэн өвөө маань эмчилснийхээ төлөө мөнгө авдаггүй байсныг би хэлсэн шүү дээ. Валя Гронскаяг эмчлэхдээ бас үнэ төлбөр авсангүй. Өвөөгийн минь эмчлэх урлаг болоод сэтгэл харамгүй зүтгэсний нь бахдан талархахдаа Гронскийнхэн Валягийнхаа төрсөн өдрөөр ач хүүг нь урин, баяр талархлаа илэрхийлэхээр шийджээ.

	Аавын хуучин зузаан хувцасны хуулгаар надад өмд, хүрэм хоёр хийж өглөө. Тэгээд тогтсон өдөр цаг болоход Сытины хэвлэлийн газраас гаргасан Толстойн «Бага ба өсөх нас» хэмээх зохиолыг сугандаа хавчуулчхаад, толь шиг, алтан тоногт мебель гялалзаж гэрэлтсэн өрөөнд орж явчихлаа. Би энэ ертөнцөд тийм их тансаг зүйлс байдгийг мэддэггүй байжээ. Хананд нь модон жаазтай тосон будгийн зургууд дүүжилсний нэг нь бараан хар үстэй, улаан хувцас өмссөн Валягийн бүтэн босоо хөрөг байлаа. Бас өндөр тавиур дээр болор болоод шаазан сав суулга, эргэнэгүүд дээр зааны ясан сийлбэрүүд тавьжээ. Зарим хананы нь наагуур хөшиг татсан, зарим дээр нь шавар баримал үйлдэн гоёжээ. Хэчнээн өрөөтэйг бүү мэд. Лав л зуу хүрэх байх аа. Үзэсгэлэн гоод нүд гялбан чихэн дүлий болсон би нэг мэдэх нь ээ хагас солиотой болчихжээ. Гэхдээ би өөрийгөө хилэн болсон хөвгүүд, нэхмэл, сүлжмэл болсон охид хүүхдүүдийг бодвол өөдгүй хувцастай яваагаа ухаарахтайгаа байлаа. Тэрчлэн Валягаас зуурчхаад хаа л явбал сүүдэр шиг дагаад байгаа өөрийнхөө өөдгүй байдлыг ч мэдэх сөгөөтэй явсан шүү. Валяд бодвол найз охидтойгоо хуваалцах нууц шивнээ, таньдаг хөвгүүдтэйгээ ярих ямар нэг яриа байсан л байлгүй. Гэтэл би хэн нэгтэй нь уулзаад зогсонгуут л гүйгээд хүрчихнэ. Түүнд огтхон ч хэрэггүй тэрхүү аймхай бээрэнгэ шаргуу үнэнч байдал минь яаж сайхан санагдах вэ дээ.

	Бид шоо хаян оногдсон зүйлээ гүйцэтгэж тоглолоо. Надад мэдээж дуулах л оногдоо шүү дээ. Ув улаан, сохор, хагас голтой болчихсон амьтан өрөөний гол дунд амаа ч ангайх тэнхэлгүй тэнэг юм шиг зогсож байсан юм. Гэхдээ Валягийн эгч шар толгойт авгай, цагаан цэцгийн тариа хийлгэсний тавтын мөнгөний хэртэй цагаан сорви бүхий тарган гараараа «Ойд гацуур ургажээ» гэдэг дууг томоо гэгчийн гялалзсан хар төгөлдөр хуур дээр гурав дахин тоглосон л юм даа. Хамгийн сүүлд би зориг гарган «Нөхөд өө, хөлөө олон зоригтойхон алхагтун!» хэмээн аяархан эв хавгүй эхэлтэл алга ташин орилолдоцгоолоо. Миний дуулахыг хүчингүй болгосон нь тэр ажээ. Тэгээд, нэг охин бяцхан дугуй амаа ангайж, үгийнхээ эх, төгсгөл хоёрыг агаартай холин залгиж «Лорелея» гэдэг шүлгийг германаар чанга бөгөөд итгэлтэйхэн уншиж байв.

	Гэтэл нэг өндөр, буржгар үст, туранхай хүү намайг гудамд хананд шахан дээрэлхэж гарав. Миний Валятай ойр байсан минь юм уу, эсвэл надад юм алдчихаад, нэр хүндгүй болчихсон юм шиг санагдаад байсан юм уу, бүү мэд. Намайг буланд шахаад гоё үнэртэй буржгар толгойгоороо цээж рүү мөргөн ёрдгор мөрөөрөө түлхэж гарав. Би дэмий л биеэ хураан, ичсэн байдалтай өрөвдмөөр инээмсэглэж зогслоо. Тэр надаас нэг хоёр ах, толгой хэртэй өндөр байсан юм. Түүнд нь ч болсон юм биш, хилэн тансар болсон хувцас хунарынх нь гоё зах махыг нь сандаан, айхтар лут буржийлгасан үс мүсийг нь л муухай болгочих вий гэж бодсон юм л даа. Тэгтэл Валя тэр найзынхаа хийж буй дасгалыг нэг л сонин эгдүүтэй шохоорхон харж зогсоог би ажиглалаа. Бодвол би, хүнд өөрийгөө дарлуулан, дэндүү тэнэг байдалтай зогсож байгаа юм байлгүй. Надад Валягийн нүдэн дээр гялсхийн баатар болж гайхуулах боломж байсаар атал ичин эмээж, яг л охин хүүхэд шиг зогсож байх ч гэж. Валягийн харц надад тэгж л хэлэх шиг боллоо.

	Тэгээд түүнийг дахиад цээж рүү мөргөхөд нь би булчин руу нь мөрөөрөө нудраад л хариулчихлаа. Тэр гайхаж гомдсон байдалтай үсрэн зайллаа. Түүний нимгэн царай хувьсхийн өөрчлөгдөөд, тэр над руу дайрч эхэллээ. Агшны дараа тэр шалан дээр нөгөө гоё хувцас, буржгар толгойгоо шороотой холин хэвтэж, би гэдэс дээр нь сандайлчихсан суулаа. Тэр ичмээр муухай гиншин орилж, түүний дуугаар томчуул зочдын өрөөнөөс гүйж ирлээ. Ялалт маань надад алдар гавьяа авч ирсэнгүй. Нөгөөхийг маань өрөвдөн хайрлацгааж, намайг шоодон муулсан байдалтай харцгаав. Тэр байтугай Валя хүртэл мөрөө хавчаад нөгөө хүүд жүрж авчирч өгөхөөр явлаа.

	Тэрхүү баян чинээлэг бөгөөд сэтгэлд таараагүй айлаас би нэг л мэдэхэд гарчихсан, тэгэхдээ бүр нэгмөсөн гарчихсан байж билээ. Учир нь эс олдох, лут сүртэй бодол намайг эзэмдсэн байв. Бодол минь «Энэ Гронская мэтийн амьтадтай тангараг гөвөх» нэгэн хувьсгалын тухай мөрөөсөлд нэгдэн шулуудав. Гронскийн байшин руу цагаан мориор давхин хүрч, гял цал болсон толь тавилгыг нь хэмхчин хаяж, ухаангүй болсон Валяг эмээл дээр дүүрэн аваачиж, шинэ сайхан амьдралтай золгуулахаар сэхээнэ... гэх мэтчилэн яруу сайхан бөгөөд дур татмаар бодолд автан явлаа. 

	Түүнээс хойш зургаан жил өнгөрчээ. Гронскаягийн баян чинээлэг байдлыг эвдэн бусниулах хувьсгал хийх ч хэрэг гарсангүй. Тэдний босгыг алхав уу үгүй юу би тэр тухай бодлоо. Тэд уг нь муусайн эд хогшлоосоо салаагүй л байв. Тэгэхдээ хүний нүдэнд тусахааргүй болгон, хамаг түшлэгтэй сандал, буйдангаа цагаан бүрээсээр сайн гэгч нь бүрсэн нь одоо бүр халтартаж гүйцжээ. Ханан дээрх зургууд нь хүртэл хамаагүй цөөрч бас л бүрээстэй болсон бөгөөд болор унжлага мунжлага бүхий чийдэнгийн бүрхүүлүүд нь хурц гэрлийг тоост уутаараа халхалж байлаа. Тэр ч байтугай надад хаалга онгойлгож өгсөн Валя хүртэл гөлчийтөл самнан, ардаа согсойлгон боосон хар үс, бариу бараан хувцас, саарал ханцуйвч сэлтийг нь харахад боогдож хавчигдсан, бас л бүрээстэй юм шиг санагдлаа. Өвгөн Гронскийг үүднийхээ өрөө рүү шагайхыг үзвэл бүр ч бариу бүрээстэй байв. Тэр угаагчдын сүнсийг халиулдаг цаасан өмд, цамцан дээрээ даавуун бүрхэвч өмсжээ. Валягийн ээж ч ялгаагүй дээ. Гал тогооныхоо өрөөнөөс хөгцтэй тосны үнэр ханхлуулан гарч ирэхдээ бөгсөн бие нь бас л бүрээстэй юм шиг харагдлаа. Даавуун хормогч зүүсэн нь цүндгэр гэдэс, хөлийн нь бүдүүн булчинг бүрчихсэн л юм шиг байсан шүү.

	— Хэн бэ? гэж хамраараа гуншин чанга асуух нь зэвүүцсэн түгшүүр мэт сонсогдлоо.

	— Ракитин эмчийн хүү шиг л байна гэж Валя тоомсоргүй хариуллаа. 

	Уг нь намайг гарцаагүй таньсан мөртөө тэр шүү!

	Гронская тэр үеийнхийгээ бодвол их өөрчлөгджээ. Гэхдээ сайн тал руугаа. Нөгөөх их сайхан охин маань эрс тэсхэн байдалтай, гуниглангуй сайхан бүсгүй болжээ. Хэдийгээр миний дотор өшөөгөө авах хүсэл буцалж байсан ч би

	— Хүү нь биш, ач нь... гэж зөөлнөөр залруулан хэллээ.

	— Юу гэж яваа юм бэ?

	Валя үл мэдэг инээмсэглээд

	— Чи юу гэж яваа юм бэ? гэж асуув.

	— Бид сөнөөгч хөлөг онгоцонд зориулж мөнгө хурааж байгаа юм.

	— Бид ээ!.. гэж Валя их зантай хөмсөг өргөснөө, — Чи арай  II Николай болчхоогүй биз дээ? гэж асуув.

	Энэхүү бүрхүүл бүрээстэй оромжид би өөрийгөө гэрэл, уужим дэлхийн элч мэт бодож зогсов. Ард минь оломгүй далай, хязгааргүй огторгуй, дирижаблиуд, хөлөг онгоцнууд, улаан арми, манай орны ёстой жинхэнэ хүмүүсийн бодол сэтгэл хана болон зогсож байгаа гэж санагдана. 

	Тэгээд би

	— Бид гэж Москвагийн пионерууд гэж хэллээ.

	Огцом инээвхийлэл, нүүрний хөдөлгөөн Валягийн уруулыг хөдөлгөв.

	— Чамд ингэж айл айлаар доншуучлахаас арай дээр ажил олдмоор л санагдах юм.

	— Бид доншуучлаагүй. Бид өөрийн Улаан флот байгуулахад тусалж байгаа юм! гэж би «бид» гэдэг үг Валягийн хорыг юу юунаас илүү маажна гэдгийг санаандгүй дотроо тааварласан мэт хэлэв.

	Миний сүртэй үг Валягийн сэтгэлийг хөдөлгөсөн эсэхийг бүү мэд, ямар ч л байсан өвгөн Гронский яльгүй сэртэсхийх шиг болж

	— Алив тэр жагсаалтаа өг дөө! Юу юм бэ, тушаал уу, заавар юм уу, аль эсвэл торгуул уу?.. гэв.

	— Ямар ч тушаал байхгүй. Хэн хүснэ, тэр хүн оролцож байгаа юм.

	Өвгөн Гронский бичгийг үзээд сайн дурын хэрэг болохыг итгэв бололтой.

	— Нэгэнт л тушаал, заавар, торгууль бишээс хойш... гэж бичгийг минь надад буцааж өгснөө, — Хаалганы минь цаана гараад үүдээ хаачихсан нь дээр биз дээ гэв.

	Өвгөнийг би ядаж болгоомжлохдоо лав хувь оруулна гэж бодсон, тэгсэнгүй нь хачирхалтай байлаа. Тэгэхдээ түүний дургүйцэн эсэргүүцсэн нь миний итгэлийг алдуулсангүй. Харин Гронскийн бохир гар манай хэрэгт оролцоогүй нь сайхан болж, бүх юм тодорхой боллоо. Валягийн нүдийг харвал аав нь намайг дорд үзсэнд баярлан хөөрсөн шинж илэрхий.

	Тэгтэл би Валягийн хөөрхийлөлт баяр хөөрийн эсрэг харин ч түүнээс өшөөгөө авчихсан шиг санаж гэв гэнэтхэн тас тасхийтэл инээлээ. Валя ч миний бодлыг ойлгов бололтой толгойгоо мөр лүүгээ унжуулчхаад, нүүрээ нуун, бушуухан өрөө рүүгээ орчихлоо.

	Би цаашаа үүд үүд дамжин, шат шат өгсөн, давхар давхарт авиран, орц орцоор орон явж гарлаа. Цахилгаан хонхны бөөрөнхий товчнуудыг дарж нарийхнаар гомдолтойёо дон донхийх эрх - хонхнуудын оосроос татаж, гарынхаа ар, алгаар, заримдаа бүр нударгаа зангидан байж хаалга цохин, эсвэл бүр гутлынхаа өсгий өлмийгөөр балбан явав. Дүлий дүмбэд оргисон модон, хулдаасаар эмжсэн эсгий, эсвэл төмөр хаалга дайралдана. Ихэнхдээ онгойлгож өгөх боловч зарим нь бас тэр чигтээ таг чиг байна. Хураамжийн хуудсан дээр маань ихэнхдээ жаал жуул юм нэмэгдэх боловч заримдаа бас оргүй өнгөрнө. Хаалга болгон өөрийн нүүр царайтай болохыг би бас ажиглаж эхэллээ. Аятайхан, нүдэнд дулаан хаалга ч байна. Тийм хаалга бол өргөн цэлгэр нээгдэнэ. Зэвүүн, нүдэнд хүйтэн хаалга ч байна. Тэр нь зөвхөн завсар төдий онгойгоод, дорхноо тасхийн хаагдана. Үхсэн юм шиг хаалга ч байна. Тийм хаалгыг бол тогшихоосоо өмнө онгойхгүй гэдгийг нь мэднэ. Заримдаа бас үзэх царайгүй хаалга ч тааралдана. Тийм хаалганд хонх ч үгүй, дуу гаргах ч юмгүй, суугчдын хаяг зэс самбар, шуудангийн хайрцаг юу юу ч үгүй, тэр ч байтугай сараачсан ор мөр, бичигтэй гөлгөр самбар, үүдэндээ тавьсан даавуу юм уу хөл арчих төмөр тор аль аль нь ч үгүй, хүн орсон гарсан мөр ч үгүй байдаг... 

	Нэгэн тийм хаалганд л би манай том байшинд суугчдын дотроос хамгийн хачирхалтай хүнтэй уулзсан юм даа. Мөлгөр ясархаг мөрийг нь бүрхсэн тус тус шар өнгө бүхий хөхөлбөр цагаан үстэй, лууван мэт улаан нүдтэй тэр хүнээс би ухаан алдталаа айхад хүрсэн юм. Сөнөөгч хөлөг онгоцонд зориулж мөнгө цуглуулж байгаа тухай нөгөө л улигт үгээ арайхийн гүвтнэтэл тэр хүн чанга чанга инээж,

	— Юу?.. Сөнөөгч хөлөг онгоц гэнэ ээ?.. Тэр хөнгөн онгоцоороо чөтгөр шулам руугаа тонил!.. гэж шувууных шиг хахир муухай дуугаар чарлав.

	Тэгсэн мөртөө хэлсэн үгээ мартчихсан мэт мөрөн дээрээс минь шүүрч аваад намайг үүднийхээ өрөө рүү оруулав.

	— Жаал хүү чамд онгоцны хэрэг юу байгаа юм бэ? Чи түүгээр яах чинь вэ? Цэнгэг цөөрөм дээрээ зугаалж давхих нь уу? гэж чангаар асуулаа.

	— Онгоц надад биш, манай Цэргийн усан замын флотод хэрэгтэй гэдгийг би арайхийн нэг юм гүвтнэн хэллээ.

	Тэр хүн гараа саваад

	— Ийм хуруун чинээн, тэгээд бас хэдий нь милитарист болчихлоо гэнэ ээ!.. гэж занав.

	«Милитарист» гэдэг үгийг би сонсголоор нь бодвол «цагдаа» гэдэгтэй ойр үг гэж ойлгов. Тэгээд «Бодвол хуучны үлдэгдэл юм уу нэпманы нэг нь биз дээ. Тэд л цагдаагаас айдаг юм» гэж бодов.

	— Цагдаа энд ямар ч хамаа байхгүй. Хүсвэл хувь оруулж болно. Хүсэхгүй бол тэр л биз гэж би бардам өгүүллээ. 

	Нөгөө хүн

	— Хүү чи ер нь огтхон ухуулж чадахгүй байна. Чи уг нь надад итгүүлж, василиск шиг сэтгэл татах ёстой байсан юм. Чи намайг ер нь хэн гэдгийг мэдэж байна уу? гэж орилов.

	Би золтой л «Солиот» гээд хэлчихсэнгүй. Дэмий л толгойгоо хөдөлгөлөө.

	— Би бол бэртэгчин хүн гэж гунигтай хэлснээ нөгөөх маань үүдний өрөөнийхөө тал хувийг эзэлсэн төмөр бүрхүүлт авдар дээрээ сандайлж суугаад, — Бэртэгчний сэтгэлийг хөдөлгөн, нийгмийн амьдралд тустай юм хийлгэнэ гэдэг юу болохыг чи ер нь мэдэх хүн үү, үгүй юу? гэснээ лууван улаан нүдээрээ намайг айхтар лут ажиглан харлаа. Тэгснээ

	— Ингэхэд чи ер нь бэртэгчин гэж юуг хэлээд байгааг мэдэх үү, үгүй юу? гэж асуув.

	— Манай амьдралын шаар! гэж би баттай хариуллаа.

	— Яах вэ ээ, бас ч муу биш шүү. Үүний чинь төлөө би чамд зоос өгнө өө... Чамд биш ээ, чамд биш... гэж гараа саваад, — Тэр муу гайтай сөнөөгч хөлөг онгоцонд чинь өгнө! гэж хэллээ шүү.

	Тэр, өрөө рүүгээ алга болсноо, тэр дорхноо нэг юм атгасаар гарч ирлээ.

	— Май! гэж жүжигчин мэт, атгаснаа дэлгэн миний алган дээр цоо шинэ рублийн цаасан дэвсгэрт тавиад хүүхэд шиг баярлан тас тас хөхрөв.

	Би үнэхээр балмагдан, хураамжийнхаа хуудсан дээр «1 рубль» гэж томоо гэгчээр бичлээ.

	— Гарынхаа үсгийг зурчих даа.

	— За, за би чамд итгэж байна. Чи миний өгсөн рублиэр мөхөөлдөс, авахгүй хүүхэд! гэж нөгөө хүн маань дуу тавив.

	— Гарынхаа үсгийг зурчих л даа. Тэгэхгүй бол би мөнгийг чинь хүлээн авч чадахгүй.

	Тэр хүн харандааг минь авч гарынхаа үсгийг томоос том татлан бичив. Түүний гарын үсгийг үзээд нүүр минь час улайв. Тэр шар үст сэгсгэр хүний нэрээс илүү олон удаа нэрээ зарлал дээр бичүүлсэн хүн тэр үед ганц ч байгаагүй байх. Би уг нь тэрхүү алдарт хөгжимчнийг өөрийнхөө байшинд гэж мэддэг л байсан л даа. Гэхдээ шал өөр хүнийг хөгжимчин гэж бодож явсан юм. Торгон хилэн захтай пальто өмсөж, хуучны загварын эсгий малгайн дороос торгомсог цагаан сортой зөөлөн урт үс унжуулсан янхигар өвгөнийг л би тэр хөгжимчнийг гэж боддог байсан юм. Гэтэл тэр хашааны зайгуул хүүхний харааг булаан, сүр сүндэртэй угтаж байсан хөгшин хуурамч толгой хэн байв аа? Эсвэл энэ шар толгойт намайг мунхруулж байна уу? Би түүнээс

	— Танд хийл бий биз дээ? гэж дужигнан асуув.

	— Морин хийл гэдэг юм жаал минь, морин хийл гэдэг юм! гэж яв цав залруулж өгөөд, — Аа харин одоо миний хуурамч дүр нэгэнт нээгдсэнээс хойш дайчин хүү минь ахыгаа тайван орхи. Би бол тулааны төлөө төрсөн хүн биш, ертөнцөд бишгүүр авчраад, бөмбөр авч явдаг нь ч бас... гээд дуугүй болов.

	Одоо бол тэр хүнийг хэн болохыг нь мэдэх учир, түүний юу гэж донгосох нь, тэрчлэн түүний ямар ч хөдөлгөөн, солиотой юм шиг байдал ч зэвүүг минь хүргэхээ больжээ. Билиг танхай жүжигчин хүмүүст байдаг чөлөөт сэтгэл зүрхний угаас урган гарч буй тэр дур зоргоор тоглоомыг би аяндаа ойлгож байлаа...

	Хөгжимчний өгсөн рубль тэр оройн миний хамгийн сүүлчийн олз байсан юм санжээ. Хураамжийн хуудас маань тун ч өрөвдөлтэй байлаа. Тэгээд одоо яах сан бил ээ? Надад «Академийн хэвлэлээр» гарч байгаа «Ваконт де Бражелон»-ны гурван ботийг авахаар хуримтлуулсан есөн рубль бий л дээ. Морин хийлчийн өгсөн рублийг би арван рубль болгож орхилоо. Яах вэ дээ, тэртээ тэргүй би «Бражелон»-г цээжээр шахуу мэддэг юм чинь.

	Миний өөрийн амжилтгүй явсан минь юу ч биш болохоор тийм цохилт намайг сургууль дээр минь хүлээж байсан юм санжээ. Ладейников ердөө л хоёрхон рубль цуглуулсан байв. Тэгэхдээ нэгийг нь Лида Ваккараар бичүүлсэн зохион бичлэгийн нь шагналд ээжийнх нь өгсөн рубль шүү. Биднийг Ладейниковын хяналтын ажилд бэлтгэн ноцолдож байх хооронд Карнеевын салааны хоёр хүүхэд «улс төрийн цөллөгийнхний» байшинг тойрч баян ургац хураажээ. Тэд өөрсдөө тэр байшинд суудаггүй байсан нь л хамгийн уур хүрмээр зүйл байсан л даа. Би Карнеевтай жинхэнэ ярья гэж бодлоо. Тэдний салаа нэмж тавь орчим рубль цуглуулсан болохоор манайхыг бараг гүйцсэн байв. Гэтэл гэв гэнэтхэн итгэлийн туяа татаад явчихлаа.

	Манай ангид Юра Петров гэж нэг нууцлаг хүүхэд байдаг байсан юм л даа. Өндөр туранхай, хэврэгхэн ястай амьтан л даа. Трамплинаас үсрээд ч юм уу, унадаг дугуйн дээр элдэв маяг үзүүлж яваад ясаа хугалчихсан л байдаг юм. Петров бол багш нарт ч, нөхөд бидэндээ ч нууц нь мэдэгддэггүй хүүхэд байхгүй юу. Тэр сагсан бөмбөг, волейбол тоглохдоо юм уу, тэшүүрээр гулгахдаа бүгдээс илүү, унадаг дугуйн спортын хувьд бол ёстой жинхэнэ гайхамшиг байсан мөртөө ямар ч командад ордоггүй байлаа. Биднийг ятгахад «Би хэрэггүй байх аа, найзууд аа. Тэмцээн болохоос өмнө заавал нэг юмаа хугалчихсан байна. Командаа хөөдчихнө» гэх мэтийн юм хэлдэг байлаа. Хичээлдээ заримдаа бол бүр цоорхой юм шиг, заримдаа яав даа гэмээр муу байна. Хурлаас зайлсхийх дуртай, зугтаж чадаагүй үедээ заавал үг хэлэх бөгөөд сургуулийн хэрэг явдлыг түүнээс илүү анхаардаг хүнгүй юм байна гэмээр л үг хэлнэ. Нэг удаа манай бүлэг Москвагийн шуудангийн ажилчин, албан хаагчдын шинийг санаачлагчдын санал ёсоор гучин шуудангийн хайрцаг хадан, гучин уриа бичих боллоо. Юрка Петров бидэнд тусаллаа. Тэр ямар их гарын уртай хүүхэд байсан гэж санана. Бид цөм л түүнд хайрцгаа өгч хадууллаа. Өөрсдөө тэгээд уриагаа л бичсэн юм даг. Тэр үед би түүнд «Юрка чи пионерын бүлэгт орооч» гэсэнд «За больё, гишүүнгүй л үхье, чи минь» гэж байсан. Тэгсэн тэр Юрка маань гэв гэнэтхэн л надаас хураамжийнхаа хуудсыг аль даа гэдэг юм байна. Би яагаад ч юм бэ, Юрка л бидний аминд орно гэдэгт тэр дороо л итгээд явчихлаа. Харин үүнийг маань Карнеев мэдвэл яах бол?

	Петровын саналын тухай би Карнеевд хэлсэнд

	— Яах вэ, цуглуулж л байг гээд мөрөө хавчлаа.

	— Тэгээд уралдаан маань юу болох вэ? гэж асуулаа. 

	Юу гэвэл Петров пионер биш юм чинь асуухаас ч яах вэ. Карнеев инээмсэглэх нь нэг л доогтой байх шиг санагдав. Тэр

	— Ялгаа юу байна? Мөнгө нь л нийтийн хэрэгт зориулагдаж байгаа юм чинь гэв.

	— Тэгвэл та нар яагаад бидний очих ёстой байшинд өрсөөд байна?

	— Юу гэж? Та нарын хувийн өмчид өгчихсөн байшин уу? гэж Карнеев тайван хариулав. 

	Би түүнд

	— Битгий дэмий юм ярь!.. Танайхаас ч гэсэн «улс төрийн цөллөгийнхний» байшинд суудаг хүн хэн байгаа юм бэ? Та нар ч тийш хүзүү сунгах явдалгүй гэлээ.

	— Чи бид хоёр ч ёстой хоёр алт хайгч шиг өрсөлдөж байх шив дээ гээд Карнеев инээчихлээ.

	— За, за яах вэ. Чиний зөв. Үнэхээр л нийтийн төлөө зүтгэцгээж байгаа юм чинь... гэж би эвлэрэнгүй хэллээ.

	Юрка Петров миний итгэлийг хөсөрдүүлэлгүй санасанчлан бүтээв. Тэр жаран рубль цуглуулан, дээд амжилт тогтоолоо. Лемины догол гудамжинд саяхан нэг бяцхан нууц зах нээгдсэн юм л даа. Юрка Петров тэрхүү хавар эртний ногоо, чанамал, өөх тосны худалдаачдаас хувь хүртэхээр шийджээ. Тэр худалдаачдад тамгатай хуудсаа үзүүлээд «За эгч ээ, түрүүвчээ нээгээрэй» гэж товчхон хэлтэл авгай нар түүнд нь л өгвөл цагдаа нарын хараанаас гарчих юм шиг санан түрийвчээ ёстой нээж гарч дээ.

	Энэ бүх түүх уг нь юугаараа ч юм бэ хууль бус байсан л даа. Юрка Петров сөнөөгч хөлөг онгоц нь хөдөлмөрчин түмнийг ч, энэ дамын худалдаачин эгч нарыг ч адилхан хамгаална гэж инээд хөөртэй батлан хэлж байлаа.

	— Тийм нь ч тийм л дээ, гэхдээ чи тэднийг хуурсан шүү дээ.

	— Тэгж ярихгүй. Би тэдэнд энэ бол худалдааны түрээс гэж хэлээгүй биз дээ. Хуудсан дээр мөнгө юунд зориулагдаж байгаа нь бичээстэй байсан юм чинь гэсэн яриа боллоо. Тэглээ ч би хураамжийнхаа хуудсыг түүнээс хураан авлаа. Тэр тусмаа Карнеев Юркийн явдалд инээд нь хүрч байсан ч «Шударга үйлийг шударгаар л бүтээх ёстой» гэж хэлсэн юм чинь.

	Манай бүлэг бажгадсан хэвээр л байв. Түр зуурын тохиолдлын амжилт маань Карнеевынхны байнгын түрэлтэд эн зэрэгцэх сэхээ байсангүй.

	Хичээлийн дараа бид дадсан ёсоороо Цэнгэг цөөрөм рүүгээ очиж, саналаа солилцох, ээлжит ажлын төлөвлөгөө зохиохоор явцгаалаа. Энэ хаврын таван cap яг л манай бүлгийн ажил шиг барин тавин хүрч ирлээ. Заримдаа тунгалагхан цэнхэр тэнгэр цэлийж, цэцэрлэгт гудамжны засмал замаас амилан сэрсэн хөдөө талын анхилуун үнэр ханхалж, цөөрмийн ус алтран атираатна. Гэтэл заримдаа тэнгэр намсан саарал үүлс бүрхэж, чим чим хийсэн хүйтэн салхи ширвэн, тугалганы өнгөт усны ар овон овон давлагаатна. Бид ч гэсэн заримдаа пальтогоо хүрмээр солин, заримдаа болохоор чихээ пальтоныхоо заханд нууж цэцэрлэгт гудамжны замаар дэвслэн гүйж, Карнеевынхны амжилтын нууцыг олохыг шаргуу оролдоцгоодог байлаа.

	— Тэд хэзээ ч ганц ганцаараа явдаггүй. Дандаа хамт явж байна. Тийм болохоор хэнээс ч айхгүй. Тэгэхэд би айлын хашаанд оронгуутаа л хүзүүн дундуураа шан авч байгаа гэж Ворончилин хэллээ.

	— Тэд бас шүлэг уншдаг юм чинь гэж Лида Ваккар хошуу нэмэв.

	— Ямар шүлэг?

	— Карнеев сөнөөгч хөлөг онгоцны тухай шүлэг бичсэн гэнэ ээ. Далай тэнгисээр их ус зүсэн явж, манай хилийг хамгаалж байгаа тухай нь бичсэн байна.

	— Бас нэг уран сайхны театр гараад ирлээ гэж Ладейников мушилзав.

	— Болохгүй юм юу байгаа юм бэ! Томчуулын сурталчлах бригад ч бас тэгдэг л юм чинь гэж Грызлов тайван бөгөөд ул үндэстэй хэлэв.

	— Та нар тэгээд эртний хэлэхгүй яасан юм бэ? Лида чи шүлэг бичих юм биш биз дээ? гэхэд Лида

	— Би үргэлжилсэн үгийн зохиолч гэж хөндийхөн дуугарлаа.

	— Үргэлжилсэн үгийн зохиолчид шүлэг бичдэггүй гэж үү? Горький, Алексей Толстой нарыг аваад үз л дээ... 

	— Би бол Чехов маягийн зөвхөн үргэлжилсэн үгийн зохиол бичдэг хүн.

	— За, за тэртээ тэргүй Карнеев биднийг заяа нь хожихгүй. Бид бас ч тийм улс биш шүү гэж би хорлонтой дуугарлаа.

	Би уг нь нөхдийнхөө сэтгэлийг засан сэргээх гэсэн юм л даа. Тэгсэн бүүр урвайлгаж орхилоо.

	— Тэднийхэнд ганцхан Нинка Варакинагаас өөр юу байгаа юм бэ! гэж Ладейников мөрөөсөнгүй дуугарлаа.

	— Варакина юу хийдэг гэж?

	— Яах вэ дээ, цэнхэр нүдээ жарвагануулахад л хамаг амьтан хуйлраад ирж байгаа юм чинь гэж дугуй царайт бүдүүн Кошка атаархангуй үг өдлөө.

	— Нүд нь цэнхэр биш, хонин бор шүү гэж Грызлов залруулав.

	Би эмэгтэйчүүдээ тойруулж харлаа. Уг нь ч аятайхан л охид байна. Гэхдээ тэдний нүдийг хараад улс хуйлрах нь юу л бол. Яруу найрагч ч байхгүй, үзэсгэлэнтэй ганган охин ч байхгүй, ийм өөдгүй юм байна гэж бас байх уу!

	— Тэгж яривал би дуулж ч чадна. Баян хуур ч тоглож чадна гэж Ладейников гэнэт ам гарлаа.

	— Чи юугаа дуулдаг юм бэ? гэж би доогтой асуулаа. 

	Яагаад гэвэл «Улс төрийн цөллөгийнхний» байшинг алдсанд нь би түүнийг уучилж чадахгүй байсан юм.

	— Чи байз! Сөнөөгч хөлөг онгоцны тухай дуулах бол чи яах нь вэ? гэж Кошка миний үгийг тасаллаа.

	— Хаанаас тийм дуу сурах юм бэ?

	— Ая бол ямар ч дууныхаас болно шүү дээ. «Залуу бөмбөрчний» аяар ч дуулсан болно. Үг ч бичсэн болно.

	— Яаж үг бичих юм бэ? Манайд шүлэг бичдэг хүн ганц ч байхгүй юм чинь.

	— Сайн, муу ямар ч яадаг юм бэ, би ч бичсэн чадна. Дууны үгэнд ямар ч үг болно доо.

	— Бид тэгээд л сохор улс шиг цонхон дор нь дуулцгаагаад байна, тийм ээ?

	— Харав уу, Шаповалов тэнд явж байна. Түүнийг гуйя. Хөөе Витя! гэж Кошка нарийхан дуу гарган орилов.

	Хажуугийн замаар биднийг хараагүй бололтой явж байсан Шаповалов цочин, алхаагаа саасан боловч, эргэж ч харсангүй.

	— Хүүе, Виктор!.. гэж Ладейников Грызлов, Панков, Шугаев дөрөв хоолой нийлүүлэн бүдүүн дуугаар дуудацгаалаа.

	Шаповалов зогсон, хаанаас дуудаад байгааг таах гэсэн мэт толгойгоо гилжийлгэснээ эргэн, гараараа хүрмийнхээ захыг барьсаар бидэн рүү алхав.

	Манай бүлгэмийн зөвлөлийн дарга дүрсхийн уурлах юм уу, нүүр улайх хосгүй авьяастай гэдгийг би дээр хэлсэн билээ. Гэвч одоогийнх шиг ингэж их улайсныг нь ер үзээгүй юм байна. Тэр ойртон ирэнгүүт:

	— Би түмэн буруутай хүүхдүүд ээ. Та нар намайг дор нь барилаа гээд хүрмийнхээ захыг нээж үзүүлбэл пионерынх нь зангиа алга байлаа.

	Жир пионероос бол яагаад зангиагаа зүүгээгүйг нь асууж хэл амыг нь сугалах л байлаа. Гэтэл бидний хайрт удирдагч тийм байдалд орсон нь дэндүү харамсалтай санагдав. Виктор өөрөө ичингүйрч огтхон ч тайвширч чадахгүй, бидний ямар төлөвлөгөөтэй байгаагаа дээр дээрээс нь хөврүүлэх завсар бамбар мэт час улаан царайлсан чигтээ л зогсож байлаа. Бидний санал бодол түүнд «гайхамшигтай» зүйл мэт байжээ.

	Шаповалов миний л мэдэхийн анх удаа бүгдийг зөвшөөрч, нэг ч засвар хийлгүй, нэг ч санал нэмэлгүй хүлээн авлаа. Тэр пионерын ёс дүрмийг гажуудуулж зангиагүй яваадаа тарчлан зовж, бушуухан л холдохыг хичээж байв. Виктор бидний ажлын эхлэлийг сайшаагаад, яаран холдоход Ладейников

	— Зангиагаа мартсан биш, өмдөө мартчихсан юм шиг л байна аа?! гэж хэлэв.

	— Ладья, чи ямар ичгүүргүй амьтан бэ! Витяд пионерын нэр төр юу юунаас ч үнэтэй юм, мэдэв үү! гэж Кошка дургүйцэв.

	— Пионерын гэнэ шүү! Та нар цөм Витькаг тоть шиг дуурайж дуугарах гээ юу... гэж Ладейников дооглов.

	Сургууль дээр Карнеевынхныг дийлэх нь гэж цуу дэгдсэн боловч бид юу юугүй хамраа унжуулсангүй. Ладейников «Залуу бөмбөрчний» аяыг аль хэдий нь сурч, Кошка физикийн хичээл дээр дууныхаа сүүлчийн бадгийг бичиж дуусгахаар амлалаа. Бид замаа сонгон, хичээл тармагц л гарцгаахаар тохиров.

	Гэтэл хувцасны өлгүүрийн дэргэд Карнеевын үүрийн улираа Сергиенко над руу ирж,

	— Хүчээ барахаа боль, тэрний оронд зүгээр л живж үз гэв.

	— Юу гэсэн үг вэ?

	— Одоо болтол мэдээгүй гэж үү? Витька Шаповалов бидний цуглуулсан мөнгийг идчихсэн шүү дээ! гэхдээ Сергиенкогийн уруул нь цайж чичиргэнэж байв. Ямар нэгэн золгүй явдал, гэмтэл сүйрлийн тухай сонсмогц хүмүүс «хэдэн цагт вэ?», «аль гудамжинд вэ?» гэх мэтийн утга учиргүй асуулт тавих нь олонтоо байдаг.

	— Сохор зоос ч үлдсэнгүй юу?.. гэж би дотроо асууж зогслоо.

	Сергиенко намайг зэрвэсхэн хяламхийснээ яваад өглөө. Тэгтэл ч миний эргэн тойронд манайхан шаваад ирэв. Карнеев, Ворочлин, Глуз, Лида, Ваккар, Кошка, Ладейников, Грызлов, Панков, Шугаев, Нинка, Варакина нар цөм л харагдав. Нинагийн нүд нь уйлчихсан юм шиг улаан харагдлаа. Бусад хүүхдүүд ч бас ялгаагүй... 

	Цэрэг татлагаас гэв гэнэт буцаж ирсэн манай баазын дарга Мажура л мөнгө үрснийг нь барьсан байлаа. Тэр пионерын танхимд Витькаг оруулан хаалгаа түгжиж байгаад «хамрыг нь нээж» өгсөн дөө. Шаповаловыг цааш нь яасныг бүү мэд. Бид түүнтэй дахиад хэзээ ч дайралдсангүй... 

	Амьдралдаа би цөөн бус хүний дор орохыг үзсээн. Аугаа ихийн болоод эрх ямбаны өндрөөс манай пионерын удирдагчдаас ч том хүмүүс унан булай, гутамшиг болж, нэр сүрээ алддаг л юм байна лээ. Глан, Викторийн дууч Кнут Гамсуныг шийдсэн фашист болоход нь би болоод миний үеийнхэн хэчнээн зовлонтойгоор зүрх сэтгэлээсээ таягдан хаяж байлаа. Гэхдээ би Витькагийн хойноос харамссан шиг тэгж хэзээ ч зовоогүй... Витька бол манай баатар байсан. Түүний сайшаал юм уу, зэмлэл бидэнд бүхнийг орлоно. Бид түүнтэй адилхан байхыг хичээн, охид маань түүнд толгой дараалан дурлачхаад байхад ч хардаггүй байсан шүү дээ. Тэр бидэнтэй даанч эгнэмгүй илүү байж билээ. Би зөвхөн түүний тухай ч бодсон юм биш. Хүмүүс бидэнд хэчнээн итгэлтэй мөнгөө өгч байлаа. Бид яах вэ ээ, санаандгүй тэднийг хуурсан ч байг, тэглээ ч яаж итгэж байлаа. Цонхигор царайтай, ширүүн, зөөлөн харцтай, хэвлэхийн өрөгчид, Борькийн цорын ганц хөрөнгө болох тавтын мөнгө, ер нь тэр бүхнийг би бодохгүй байж чадсангүй. Түүн дээр бидний сэтгэлийн хөдлөл, баяр хөөр, гуниг харамсал, ялахдаа баярласан бахдал, ялагдахдаа эдэлсэн гуниг цөмийг нь нэмээд бод л доо... 

	... Бид уг нь тал тал тийшээ тарах ёстой байсан мөртөө хоорондоо юу ч ярилгүй цөм л Цэнгэг цөөрөм рүү чиглэлээ. Юу биднийг тийш нь дуудсан юм бол? Салхитай, бүгчимдүү атираат саарал усны дэргэд бол бүр ч тавгүй байлаа. Хэн нь ч билээ яг энд л бид Витька Шаповаловыг дуудаж байсан гэж дурсав.

	— Өөдгүй новш, тэгэхэд яаж гөлгөнөж байлаа? Хэний махыг идсэнээ муу муур ойлгочихсон явж л дээ гэж Ладейников занав. 

	— Бид түүнийг зангиагаа мартчихсанаас л тэгээд байна гэж бодсон юм байхгүй юу гэж Лида инээмсэглэв.

	— Одоо л бодох нь ээ түүнээс дарс ханхлаад байх шиг байсан юм аа. Би л өөртөө итгээгүй болохоос.

	— За, за гуаглацгааж ханалаа!.. гэж Нина Варакина гомдолтой бөгөөд ууртай хэлэв.

	Чив чимээгүй болцгоолоо.

	— Одоо тэгээд яах вэ? гэж Ворочилин ашгүй нэг юм нам гүмийг эвдэв.

	— Юу яах вэ гэж. Шинэ хураамжийн цаас олоод дахиад л цуглуулж эхэлье гэж хэлээд Карнеев бээрч хөхөрсөн нүүрээ дээш болгов.

	Энэхүү энгийн үгс хэчнээн тайван, итгэл төгс, сайхан сонсогдсон гэж санана. Хэзээ ч санаанаас гардаггүй юм.

	— Нээрэн ч... одоо тэгэхээс өөр яах вэ... гэж Ворочилин гайхсан янзтай гүвтнэв.

	Цөм инээд алдацгаалаа. Бид Ворочилины яах ийхээ мэдэхээ больсон гэнэн хонгор байдлыг л дооглож байна гэж бодсон, уг нь баярласнаас, бардам өөдрөг сэтгэлээсээ л болоод инээсэн юм билээ л дээ... 

	Тэгтэл Юрка Петров гулжганан гарч ирэв.

	— Нөхөр Шаповаловыг оршуулах иргэний ёслол төгс өө юу?

	— Петров, чи, энэ шог үгээ залгиад холхон шиг тонилж үз! гэж Лида Виккар ширүүлэв. Гэтэл Петров

	— Холдоод холдоод явах газар алга. Би бодож та нартай нийлэхээр шийдлээ. Харин тангараг яаж өргөх бил ээ? Хөгшин, бие муутай хүн «Би, өсвөрийн пионер, баясгалантайгаар тангараглаж байна...» гээд байх ч эвгүй юм уу даа гэх нь тэр шүү.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

